Naša je škola „otkupila“ Baščansku ploču

Naša škola ma problem. 
Naš ravnatelj, Vladimir Kunić zvani Vladek, v naši škouli ma mandata dvajest i tri lete. Često je znal povedati da su on i ova škola rasli skup, kaj je čudno jer je on za to vrejme dosta zraso h širinu, ali škola je nekak se tenjša i tenjša. Treba spomenuti i to da je škola vse slabeša i slabeša zadnjih let. 
Uvodil je neka čudna pravila. Na primer, mesto školskog zvona puščala bi se opera. To bi tulilo kak alarm h vojski. Neki bi učeniki padali sa stolcov od straha. Mislim, nimam jas nič protiv opere, ali da mi zatuli tak iznenada – ne, ne. V zahodu ne bi smeli jemati več od pol papira. Nismo dobivali nove knjige, neg neke stare kaj su zgledale kak da su se devale pit bullovima ili stafordima da se igraju z jimi. Podrapane do bola! Kuhiju su ukinuli. Nismo meli dost učiteljov, pa bi jen trebal meti i Matematiku, i Fiziku, i Kemiju, i Povijest, i Informatiku. Drugi bi mel vse drugo. Bilo je to naizgled neizvedivo, ali naš ravnatelj Kunić, ili, kak smo ga mi učeniki zvali – Zajček, vse je uspel rasporediti tak da se v isti cajt predaje več predmetov, pa je i več razredov skup v isti cajt. Nismo znali zakaj vse to. Ali, skužili smo. 
Naš ravnatelj se več jen cajt vrti po krevetu zbog dugova. A kaj reči, voljel je malo po bertiji, malo po kasinu, i evo problema! Zafalilo penes. Pa evo ti i inspekciji i vsega… Problem za problemom. Onda se zadesilo i ono kaj sam nabrojal maloprejt – počel je štedeti na čemu je god mogel. Ni znal kaj bi več delal. Vrtel se po krevetu, ni mogel spati, samo je razmišljal kak da spasi situaciju, bar ovaj del kaj se še more spasiti. I opane mu na pamet jena ideja! Treba z nečim privlječi ljude v našu škoulu. A ljude privlači ono kaj ne vidiju često. E tak? Mislil si je dopeljati neki spomenik, i to neki kaj ga nemreš baš videti če se ne zaputiš v glavni grad. Z ravnateljem HAZU-a išel je skup h vojsku, bar on tak tvrdi. Mislil je, veruvali vi to meni ili ne, potegnuti veze i kupiti Baščansku ploču. „Kak?!“ mislite si. E, pa naš ravnatelj je vsemoguči. Jenu noč ga je nazval. Pital ga je pošto Ploča, a on mu veli da ju ma rad kak svoju čer i da ju ne da, nema šanse. Nagovara Vladek i nagovara, a ovaj ne da, pa ne da. Ponudil mu je valjda več penes neg kaj je igda mel na računu. Hiljadarka po hiljadarka, milijunček po milijunček, ali ni dal. Naš ravnatelj se več plakal da mu škola propada, da je vse prokockal, da nima nič. Ali – ništa. Mislil si je kaj zde delati. Odlučil je da bu ju fkral. Mislil si je: „Kaj zde, tak i tak bi zdipil peneze za kupiti ju jer nimam penes, a to je samo jen kamen, ima kameja se po sut.“ Isplaniral je vse. Vse je posložil i zvagal kaj dobija, a kaj gubi. 
Došel je tej veliki den. Došla je deseta vura h večer, dok se on stetural z hiže. Nahranil je pajceke i pesa pa krenul zi starim stojadinom do Zagreba, do HAZU-a, po Baščansku ploču. Stojadin je jedva vužgal jer je star prek dvajset let. Nigdar ni bil na tehničkom. Naš ravnatelj, zapraf, nima ni vozačke. Ni to zde bitno, biten je moment gda je zišel vun zi stojadina. Dotetural je do vrat i z nekakvim komadom drota otklenul bravu. Otpr je vrata i moral je proveriti al je sam. On nije baš inteligentan, pak je povikal na sav glas: „Ima koga?!“ Ali, ni bilo nikoga, samo on i miši. Beli miši. ONI beli miši, znate… Šetka se on po tim silnim hodnikima i prostorijama, kere je vse otpiral z drotom. Zgubil se več krat, vse dok ni došo do te Ploče. Joj, kak je klel! Klel je vse kaj je znal. Hodi on, hodi i hodi po tej zgradi. Nikak da najde tu Baščansku ploču da ju pobere i otpelja domof. Ali je ni, pa ni. Popentra se je on, s tim trbuhom i kratkimi nogami, do najvišljega kata. Dojde v zadnju prostoriju i – evo ti Ploče! On široko otpre oči, sklopi ruke i krene se zafaljivati Bogu, Isusu i vsim svetima. Veli on sam sebi: „Zde bum jas nju pod ruku pa grem domof!“ Ali, ni to baš tak. Krene on da bi ju zdigel, ali ne ide, pa ne ide. Vladek kune, zija, tuli, jezi se, ali Ploča se ne miga ni milimetra. Misli si - kak je do tuj došo da ju zde nemre pomekniti? Rival je vuru i pol, dok ni sklel zadnju kletvu. Odlučil je da ju bu razbil i otpeljal v komadima. Zvadi pajser i kladivec pa krene razbijati kak nor. Ljudi dragi, on se sedam vur vračal gor i dolj po cejloj Akademiji i nosil komad po komad, kamen po kamen. 
Več se razdenilo. Kokoti su naveliko popevali dok je on natovaril vse komade v stojadina, vužgal ga i i počel se peljati prema škouli. Ali, nažalost, negde oko Zaprešića poči mu guma. I to – znate na čemu?! Na komadu drota keri je on sam tam hitil. Peh, kaj bi vam reko! Čisti peh. Neki bi rekli: „Stigla ga je Božja kazna.“ Gda je došla šlep služba i vidala mu v autu komade Baščanske ploče, za keru je bilo prijavljeno da je nestala, morete misliti kak je završilo vse to. 
Če se pitate zakaj je v naslovu da je škola Ploču „otkupila“ (pod navodnikima), zde bi vam trebalo biti jasno. Nek vam bu ovo pouka da nigdar ne kradete jer to ni v redu. „Ne'ko to od gore vidi sve“, kaže stari pjevač, i to je istina. Uglavnom, ravnatelj Zajček završil je v reštu v Lepoglavi, a škola se konačno zaprla, na kaj se čakalo od gda je on došo za ravnatelja. Evo, tužan i sretan kraj v isto vrejme. 

